
Barruu-haqaa Dipteeriyaa
Dipteeriyaan maali?
Dipteeriyaan dhukkuba daddarbaa tooksiinii (summii) baakteeriyaatiin hojjetameedha. Koriyneebaakteeriyeem dipteeriyee fi Koriyneebaakteeriyeem alserans(Corynebacterium diphtheriae and Corynebacterium ulcerans) baakteeriyaalee lamaan baay’inaan dipteeriyaa fiduu danda’anidha akkasumas Koriyneebaakteeriyeem Suudotuberkloosis(Corynebacterium pseudotuberculosis) irraatis nama qabuu danda’a garuu inni kun kan hin baratamne ta’eyyuu.
Mallattooleen isaa maalidha?
Mallattooleen dhukkubichaa yeroo baay’ee baakteeriyaa dipteeriyaatiin erga saaxilamnee guyyaa lamaa hanga shanii booda jalqabu. Mallattooleen iddoo infeekshinii Sanaa irratti kan hundaa’an ni ta’u garuu gosti dipteeriyaa inni hamaan qoonqoo fi toonsilii irratti miidhaa kan qabaatudha. Kunis dipteeriyaa sirna hargansuu (respiratory diphtheria) jedhamuun beekama.
Mallattooleen jalqabaa yeroo baay’ee dhukkubbii qoonqoo, fedhii nyaataa dhabuu fi ho’a qaamaa salphaadha. Guyyoota 2-3 keessatti meembireeniin naannoo qoonqoo fi toonsilii irratti waan uumamuuf, liqimsuu fi hafuura baafachuuf baay’ee kan nama rakkisu ta’uu danda’a. Infeekshiniin kun ujummoolee limfii fi tishuu gama lamaan mormaa irratti argaman akka dhiita'u gochuu danda'a (yeroo tokko tokko "qolee qoxiyyoo" ykn "bull neck" jedhamee waamamuu danda'a).
Baakteeriyaan dhukkuba daddarbaa dipteeriyaa jedhamu kun madaa gogaa xixiqqoo madaa’uu gurguddaa uumuu danda’an namatti fida, yeroo baay’ee qaama bakkeetti ba’e ykn saaxilame irratti mul’ata, keessumaa miila irratti mul’ata. Gosti dhukkuba kanaa dhukkuba dipteeriyaa gogaa (cutaneous diphtheria) jedhamuun beekama. Madaa akkasii kana dhukkuba impeetigoo irraa adda baasuun kan baay’ee nama rakkisu ta’uu danda’a.
Dhukkubbiin kun dabalataanis gosoota baakteeriyaa dipteeriyaa summii hin oomishne waliinis uumamuu danda’a; haalawwan kanneen keessatti dhukkubni kun akka waliigalaatti salphaa ta’us haalawwan tokko tokko keessatti immoo baay’ee cimaa ta’uu danda’a.
Ho'ina qaamaa, dhukkubbiin qoonqoo, ujummooleen mormaa dhiita'uu, guddina meembraanii yoo isin mudate maaloo ogeessa fayyaa waliigalaa(GP) keessanii waliin wal argaa.
Akkamiin tamsa’a ykn daddarbaa?
Baakteeriyaan dhukkuba dipteeriyaa afaan, hidhii, qoonqoo ykn gogaa namoota dhukkuba kanaan qabamanii keessa jiraachuu danda’a. Yeroo baay’ee namni dhukkuba kanaan qabame erga haxxiffatee ykn qufa’ee booda copha qilleensa keessa darbu waliin yeroo wal qunnamu kan daddarbudha. Yeroo muraasaaf, infeekshiniin kun nama bifa gogaa dhukkuba kanaa qabu keessatti madaa gogaa waliin walitti dhiyeenyaan wal qunnamuudhaan darbuu danda’a. Infeekshinichi gara namoota birootti akka darbuuf haala idileetiin yeroo dheeraaf walitti dhiheenyaan wal tuttuquun ykn wal-qaqqabuun yoo jiraatedha.
Infeekshiniin Koriyneebaakteeriyeem ulseranii(Corynebacterium ulcerans) annan hin danfiin ykn annan bubbule nyaachuu wajjin ykn beeyladoota waliin yeroo dheeraaf walitti dhiheenyaan wal qunnamuudhaan (fkn. qonna irratti hojjechuudhaan ykn akka ogeessa beeyladaatti) walqabatee jira.
Akkamiin ittifna ykn ofirraa dhorkina?
Talaalliiwwan dhukkuba dipteeriyaa dhukkuba kana irraa kan nama eeguu fi baay’ee bu'a qabeessa kan ta’edha. Waantota summii dipteeriyaa ofirraa lolan ykn ittisan oomishuudhaan dhukkubicha of irraa kan deebisu/eegumsa kennudha.Talaallichi kan oomishamu summii qulqullaa'e inactivated toxin gosa C. dipteeriyaa irraa yommuu ta'u, qaamni keenya farra summii dipteeriyaa kana akka oomishuuf kan kakaasudha, kunis namni sun yeroo booda dhukkuba dipteeriyaa waliin yoo wal qunname ykn wal tuttuqe sirni dhukkuba ofirraa qolachuu/ittisa qaamaa ofirraa ittisuu danda'a.
Talaalliin dhukkuba dipteeriyaa akka qaama sagantaa talaallii jalqabaa UK’tti kennama. Daa’imman hundinuu waggaa jalqabaa keessatti talaallii dhukkuba dipteeriiyaa of keessaa qabu doozii 3 fudhachuu qabu, yeroo baay’ee umurii ji’oottan 2, 3 fi 4tti kan kennamanidha. Daa’imman dooziin boosterii jalqabaa umurii waggaa 3.5 hanga 5 gidduutti, boosterii lammaffaa ammoo waggaa 13 hanga 18 gidduutti fudhachuu qabu.
Sagantaa talaallii bu’a qabeessa ta’e kana sababeeffachuun yeroo ammaa UK keessatti dhukkuba dipteeriyaa arguun waan hin baratamne yoo ta’u fi yeroo amma kana UK keessatti dhukkubichaan kan qabaman harki caalaan namoota gartokkoon talaallii fudhatan irratti ykn ga’eessota talaallii guutuu fudhatan garuu dandeettii dhukkuba ofirraa ittisuu/qolachuun isaanii gadi bu’aa qaban irratti infekshiniin salphaa ni mul’ata.
Akkamitti adda baafama ykn qoratama?
Qorannon kan adda baafamu qorannoo kilinikaa fi qorannoo saamuda fuudhuu irratti hundaa’uun adda baasuun kan raawwatamu yoo ta’u, yeroo baay’ee qoonqoo irraa kan fudhatamu yoo ta’u yeroo tokko tokko ammoo dhukkuba dipteeriyaa kutaanes yoo qabaate madaa irraas kan fudhatamu ni ta’a. Summii kana adda baasuu fi qorannicha mirkaneessuuf qorannoon laabraatoorii addaa barbaachisaadha.
Ani yookiin Miseensi Maatii koo Dipteeriyaan yoo qabamne maaltu ta’a?
Dhukkuba dipteeriyaa yaaluudhaaf dooktariin keessan qoricha farra baakteeriyaa ni ajaju fi yeroo tokko tokko ammoo farra summii ni kenna.
Namoonni walitti dhiyeenyaan tuttuqqii qaban ykn wal qunnaman, namoota mana waliin jiraatan ykn nama dhukkuba kanaan qabame waliin walitti dhiyeenyaan tuttuqqii qabu jedhamanii fudhataman, qorannoon dhukkuba dipteeriyaa ni kennamaaf. Namoonni walitti dhiyeenyaan tuttuqqii ykn wal qunnamtii qabanis qoricha farra baakteeriyaatiin ni yaalamu. Namni tokko wal’aansa farra baakteeriyaa ykn antiibaayootikii guutuu erga fudhatee booda kana booda hin qabamu.
Dhukkuba dipteeriyaa yoo qabaatte ykn nama dhukkuba dipteeriyaa qabu waliin tuttuqqii ykn walitti dhiyeenyaan wal qunnamtee fi talaallii dhukkubichaa hin fudhanne ta’e, talaalliin koorsii guutuu siif kan kennamu ta’a. Kanaan dura talaallii kee fudhattee kan turte ta’ee garuu kun immoo ji'a 12 ol dura yoo ta'e, dandeettii dhukkuba ofirraa ittisuu kee guddisuuf dooziin guddistuu(booster) siif kennama.
Dhukkubni dipteeriyaa UK keessatti dhukkuba beekamuu danda'u yoo ta'u, kana jechuun dooktariin tokko namni tokko dhukkuba diphtheria qaba jedhee yeroo shakku aangawoota fayyaa hawaasaa beeksisuu irra jiraata.
Isin ykn namni walitti dhiyeenyaan isin qunnamu ykn isin waliin tuttuqqii qabu dhibee dhukkuba dipteeriyaa qabaachuun keessan yoo adda baafame, Giddugalli Fayyaa Hawaasaa Ingilaandi naannoo keessan jiru tarkaanfiiwwan isinii fi namoota naannoo keessan jiran eeguuf fudhataman irratti gorsa kennuudhaaf isin qunnamu.
Odeeffannoo dabalataa eessaan argadha?
Maddoota odeeffannoo toora interneetii irratti argaman kanneen si gargaaran:
https://www.gov.uk/government/collections/diphtheria-guidance-data-and-analysis http://www.nhs.uk/conditions/Diphtheria/Pages/Introduction.aspx
Yoo isin ykn namni isinitti dhihoo jiru dhukkuba dipteeriyaatiin qabame jettanii yaaddoo qabaattan, maaloo dafaatii yaala fayyaa hatattamaan barbaadaa.

